
			Møte med Camilla i Amerika

			Ein februardag i 2019 stig vi vyrdsamt inn hos Camilla Wicks. Vedunderbarnet som vart legendarisk fiolinist og pedagog, er no blitt ei aldrande kvinne på 90 år. Det kvite håret kler henne godt, ei vakker og levande sjel i ein kropp merka av livet.

			Det er i heimen hennar i utkanten av Fort Lauderdale i delstaten Florida vi møter henne. Her har ho slått seg til ro etter eit langt, innhaldsrikt og omflakkande kunstnarliv med innlagde pausar for å ta seg av familien. Det er lett å finne tonen i samværet med Camilla Wicks. Her er ingen stjernenykker. Praten går lett, ein smittande latter fyller rommet når vi spør korleis ho vil samanfatte livet sitt. 

			– Det har vore strålande, fortel ho. – Som mange andre har eg hatt mine tunge stunder, men i det store og heile har det vore eit praktfullt liv. Ikkje minst takka vere musikken. Den har vore veldig viktig. Ikkje så mykje applausen og suksessen. Det òg, sjølvsagt, men først og fremst musikken. Musikk er viktig for alle menneske, den lokkar fram det inste i oss alle, det aller djupaste. 

			Stjernefiolinisten har for lengst lagt turnélivet bak seg. På ei hylle sentralt i stua har ho ei lita byste av Jean Sibelius. Det er eit minne om eit høgdepunkt i karrieren, då den store finske komponisten inviterte henne heim etter ei strålande fram­føring av fiolinkonserten hans i Helsingfors i 1947.

			Sytti år seinare selde ho den siste konsertfiolinen. Men ikkje alt er til sals. På eit bord ligg ei gammal, velbrukt fele, utan strengar. Det rundt 120 år gamle instrumentet har historisk verdi. Heimelaga i Norge av Erik Iversen Varhaugvik på øya Gossen i det som då var Akerø herad, no Aukra kommune. Det enkle, heimesnikra instrumentet var tileigna sonen Ingvald Kristian Varhaugvik, Camillas far. Som liten gut viste han stor musikkinteresse og spelelyst. Fela var med i bagasjen då han som 17-åring drog vestover havet og slo seg opp og fram i Amerika som fiolinist, pedagog og komponist under namnet Ingwald Wicks. 

			For Camilla er det gamle klenodiet eit viktig minne om ein nevenyttig bestefar og ein far og læremeister som i tillegg til musikken lærde henne å sette pris på landet han kom frå. Synet av fjella og fjorden, lyden av båra som braut mot holmar og skjer på Romsdalskysten og minna om folket som levde langs denne vêrharde kystlinja bar han med seg som ung emigrant. Han delte det seinare raust og stolt med døtrene Camilla og Virginia og kona si, pianisten og organisten Ruby Lanora Wicks. 

			Dei let seg rive med av Ingvald si forteljing om barndom og oppvekst. Det var ei skildring så sterk at interessa for Norge og alt det norske sat som spikra livet ut. Musikalsk resulterte det i mange verk av norske komponistar på programmet då Camilla la ut på talrike turnéar og kritikarroste konsertar rundt om i verda. 

			Rett før 90-årsdagen sommaren 2018 var ho reiseklar igjen, ein siste tur for å møte slekt og venner i Norge. Men sviktande helse sette ein stoppar for reisa. Før vi tok farvel i 2019, kunne ho røpe eit anna ønske: «Når eg døyr, vil eg at urna med oska etter meg skal settast ned ved Aukra kyrkje.» 

			Nærare to år etter døydde Camilla Wicks. Sin siste kvilestad ville ho ha på øya der folket ho elska budde og bur. Frå den kvitmåla kyrkja er det utsyn til bygder der soga om den gåverike Wicksfamilien tok til. 

		


		
			Den eldste slekta

			I Hjelvika, ei bygd på sørsida av Romsdalsfjorden, står ein slank, høgreist bautastein. Han er plassert ved Massgarden og er eit minnesmerke over seks unge menn som måtte ut i krigen mot svenskane (1807–1814). Fire av soldatane var brør, heime­høyrande på Massgarden: Ole, Knut, Erik og Hans Knutsen Hjelvik. Alle kom heim frå krigen i live. Namna deira er hogde inn i steinen. Det er tredjemann i denne namnerekkja, Erik Knutsen Hjelvik (1788–1875) og etterkomarar etter han vi no skal følgje vidare. 

			Erik Knutsen Hjelvik og kona Eli kom flyttande til Gossen med fire barn og bygde seg hus på eigedommen Røyså på storgarden Riksfjord. Bygninga stod til siste del av 1950-talet.

			Blodige napoleonskrigar og svenskekrig, handelsblokade og lange periodar med svart hav og uår på land hadde sett sine djupe og dystre spor i bygd og by. For folket i Romsdal var åra 1813 og 1814 ei ekstra hard hungerstid. Det blir sagt og skrive at talet på døde var uvanleg høgt; det var rundt 100 fleire dødsfall enn i åra før og etter den tid. Til alt hell tok fisket seg opp igjen etter krigen. Då skaut også folkeflyttinga frå indre til ytre strok ny fart. Knut, den neste eldste broren til Erik, var blant dei som braut opp «inni fjordå’ ifrå», som dei sa. Han flytta vestover for å kunne hauste fruktene av dei rike fiskeria – «Norges vigtigste Guldgrube» som ein stortingskomité konkluderte med i 1814. Knut slo seg ned i fiskeværet Bud i ytre Romsdal.

			Då også Erik bestemte seg for å flytte ut mot havet, var det av fleire grunnar. Den viktigaste var at kona Eli Iversdotter (1795–1866) ikkje ville bu heime i Hjelvika lenger; ho sleit med vonde minne frå oppveksten. 2. desember 1811 vart familien hennar ramma av ein stor tragedie. Eit jordskred reiv med seg delar av barndomsheimen og feide alt på sjøen. To yngre søsken omkom.

			I 1830, etter at mor til Eli var død, flytta dei frå bygda. Dei hadde funne seg ein ny plass å bu, ein stad der familien med mor, far og fire born kunne kjenne seg trygge for ras frå bratte fjell. Der var det god tilgang på lettdriven jord og dei kunne lettare enn inne i fjordbygda Hjelvik kombinere jordbruk og fiske. Og herifrå kunne dei enkelt ro eller segle til Bud for å besøke bror, svoger og onkel Knut.

			Den nye plassen deira var ein liten bit av den myrlendte og panneflate øya Gossen i ytre Romsdal. Bruket var 180 famnar langt og 53 famnar breitt, tilsvarande rundt 34 dekar. Jorda var først bygsla, seinare kjøpt og skilt ut frå stor­garden Riksfjord under namnet Varhaugvik, gnr. 13, bnr. 3 – også kjend som Røyså, eller Ræså som gossingane sa. Garden låg fint til i ei slakk skråning ned mot fjøre­steinane i Varhaugvika. Berre Julsundet skilde han frå fastlandet der Gjendemsfjellet med si karakteristiske pyramideform låg midt imot. Lenger inne kunne dei skimte Romsdalstindane. Under denne majestetiske fjellrekka ein stad låg Hjelvika, der dei hadde røtene sine.

			Nybyggarane i Varhaugvika tok etter kvart i bruk det nye gardsnamnet som familienamn slik skikken ofte var. Husbonden vart heitande Erik Knutsen Varhaugvik og kona Eli Iversdotter Varhaugvik. Dei og etterkomarane følgde tradisjonen med at eldstesonen tok over garden. I fire slektsledd etter kvarandre, kom brukarane på Røyså til å heite Erik og Iver annankvar gong. 

			Eldste sonen til Eli og Erik, Iver Eriksen Varhaugvik (1821–1898), var i niårs­alderen då familien flytta til Gossen. Som odelsgutar flest, arbeidde han på garden i lag med far sin i tillegg til å drive fiske. Tjuefem år gammal fekk han skøyte på bruket og tok då over gardsdrifta. 

			Iver gifta seg med ei frå same øya, Marie Iversdotter Trollvik. Dei fekk ni barn, eldstemann i flokken var Erik. Det er denne Erik Iversen Varhaugvik, fødd i 1853, som er mannen bak den heimelaga fela som fekk ei lang reise til Amerika der etterkomarane tok godt vare på klenodiet.

			Erik Iversen Varhaugvik hadde mange jarn i elden. Han var driftig både på sjø og land, som bonde og fiskar, snikkar og båtbyggar. Folk såg opp til denne neve­nyttige mannen som laga så mykje fint. 31 år gammal betalte han 800 kroner for å få skøyte på farsgarden der det eit tiår tidlegare var registrert ein hest, to kyr, eit ungdyr, ti sauer og ein gris. Dei sådde ei halv tønne bygg, to og ei halv tønne havre og fire tønner potet. 

			Småbrukaren, fiskaren og båtbyggaren Erik «på Røyså» 
Iversen Varhaugvik.

			Båtbygginga var ei viktig attåtnæring til jordbruk og fiske. Det gjekk gjetord om båtane Erik bygde i naustet sitt nede ved Varhaugvika, og etterspørselen var stor. Det dreidde seg om ein type opne fleirbruksbåtar, oftast 16–17 fot lange og med to par årar, men dei var også veleigna til å segle med. Dei låg godt i sjøen, som det heiter, og var slett ikkje verst å sjå på, seier folk som har greie på slikt. Mange lokale landnotlag fekk fornya «flåten» sin med nybygg hos Erik Iversen Varhaugvik. Eit kvalitetsstempel måtte det vere for den allsidige oppsitjaren på Røyså då han fekk til ei ordning med staten om 50 kroner i støtte for kvar båt han bygde.

			Ei historie som framleis blir fortalt om den idérike Erik på Røyså, var då han ein gong på sine eldre dagar kjende seg dårleg og hans næraste bad han oppsøke distriktslegen for å få hjelp. Han gjorde som dei sa og gjekk til doktoren der han fekk ei flaske med noko flytande han skulle bruke mot sjukdommen. I staden for å gå rett heim, stakk han nedom naustet for å fullføre eit arbeid med ein båt han bygde; det var noko som skulle oljast. Då han ikkje fann olja han vanlegvis brukte, tok han like godt medisinflaska, opna ho og brukte innhaldet til å smørje med. Erik syntest resultat vart bra – og sjølv kjende han seg friskare enn på lenge.

			Ingeborg Kristine Olsdotter vart kvinna i Eriks liv. Ho kom frå Akerøtangen litt lenger sør på øya. Etter giftarmål i 1881 fekk dei sju barn; to av dei var dødfødde, eitt døydde seks månader gammalt. To jenter og to gutar vaks opp. Iver var eldst, deretter fylgde Anna Josefine, Ingvald Kristian og Olga Marie. Det er nummer tre i denne kvartetten, Ingvald Kristian, som blir ein av hovudpersonane i denne historia. Mens han og storebror Iver bryt opp og reiser ut i den store verda, vert dei to søstrene verande i distriktet. Dei slår seg ned på fastlandet, på andre sida av Julsundet. Erik og Ingeborg brukte som oftast eigen båt på sine mange turar tvers over fjorden for å besøke barn, svigersøner, barnebarn, anna slekt og gode venner der borte i Gjendemsvorpa og andre bygder i dåverande Frænen herad, no Hustadvika kommune. 

